
HOZIRGI O‘ZBEK SHE’RIYATIDA ILON TIMSOLINING BADIIY-

SEMANTIK TALQINI 

(Rauf Parfi va Shavkat Rahmon she’riyati misolida) 

 

O’roqova Nafosat, 

Buxoro davlat universiteti dotsenti 

 

Annotatsiya. Maqolada hozirgi o‘zbek she’riyatida ilon timsolining badiiy-

estetik va ramziy vazifalari Rauf Parfi hamda Shavkat Rahmon she’riyati misolida 

tahlil qilinadi. Tadqiqotda ilon obrazining xalq mifologiyasi, diniy tasavvurlar va 

madaniy qarashlardagi o‘rni yoritilib, uning she’riy matndagi semantik yuklamasi 

ochib beriladi. Rauf Parfining “To‘hmat – 1985” she’rida ilon timsoli zulm, tuhmat va 

mustabid tuzumning ramzi sifatida talqin qilinishi, Shavkat Rahmon she’riyatida esa 

kuz fasli, umrning o‘tkinchiligi va taqdir muqarrarligini ifodalovchi poetik vosita 

sifatida namoyon bo‘lishi tahlil etiladi. Natijada ilon obrazining zamonaviy o‘zbek 

she’riyatida turli badiiy-falsafiy ma’nolarni ifodalovchi ko‘p qatlamli timsol ekanligi 

asoslab beriladi.  

Kalit so‘zlar: ilon timsoli, ramziy obraz, yovvoyi hayvon obrazlari, Rauf Parfi, 

Shavkat Rahmon, zamonaviy o‘zbek she’riyati, poetik tafakkur, ramziylik, badiiy 

talqin, semantika. 

Yovvoyi hayvon obrazlari orasida ilon timsoli koʻplab uchraydi. Bu sudralib 

yuruvchi jonivorning badiiy adabiyotdagi oʻrni masalasida ayrim tadqiqotlar mavjud. 

X.Raxmatillayev va S.Soxibovlar bu haqda shunday yozishgan: “Ilon tabiat kuchlarini 

oʻzida mujassam etgan jonivor sifatida qadimdan inson hayoti hamda diniy 

tasavvurlarida katta ahamiyat kasb etgan. Bunga yuzlab misollar keltirish mumkin. 

Ilonga nisbatan bugungi kundagi mavjud tasavvurlar uni “saqlovchi”, “qoʻriqchi”, 

“qasoskor”, “dushman” kabi qarashlarda ifoda etiladi. Ilon xalq uchun hamon yaxshilik 

va yomonlik tushunchalarining bir belgisi sifatida ham e’zozlanadi, ozor berish 

ta’qiqlanadi va bir vaqtning oʻzida undan “yovuzlik”, “oʻlim” elchisi, tashuvchisi 

sifatida qoʻrqadilar” [1, 158-160]. Demak, ilon obrazi tabiatdagi vazifasiga koʻra 

badiiy adabiyotda oʻrni bilan ezgulik yoki yovuzlikning darakchisi boʻlib gavdalanar 

ekan.  

Shoir Rauf Parfi ijodida ham bu obraz alohida mavqega ega. Uning  “Toʻhmat – 

1985” she’ri mash’um “Lefertovo” turmasining tutquni, doʻsti Toshtemir Qahramon 

oʻgʻliga atab yozilgan. Bu bagʻishlov mustamlaka davrining soʻnggi yillarida 

yaratilgan. Unga Shekspirning: 

Ey ajal, jonimni tez olgʻil faqat, 

Yolgʻonga qul emish, yo rab, haqiqat – 

misralari epigraf qilib olingan. Мazkur epigraf she’rda kalit vazifasini oʻtagan:  

1. Ay tuhmat! Ayri til, sudrangan ilon,  

Tanimga chirmanib yirtar boʻgʻzimni. 

Tuhmat changalida bir puldir iymon, 

Chalpir oʻzligimni, haqqon soʻzimni [2, 275]. 

 She’r boshdan-oyoq ramziy obrazlar bilan toʻyintirilgan. Ularning farqiga yetish 

uchun kitobxondan oʻta zukkolik hamda tarix, falsafa va tasavvufni bilish, anglash, 

tushunish talab etiladi. Zero, “Rauf Parfi – sir shoiri, unvoni sohir she’riyat sohibi” [2, 

3] ekanligi adabiyotshunos olim N.Rahimjonov tomonidan e’tirof etilgan. She’r 

yozilgan davrga diqqat qaratadigan boʻlsak, unda siyosiy tuzum tomonidan amalga 

oshirilgan qingʻirliklar haqida soʻz boradi. Ya’ni oʻsha yillarda turli tuhmatlar qilib, 

yolgʻon-yashiq ishlatib, millatning chin fidoyilarini qamatish avjiga chiqqan. Bunday 

siyosiy jarayondan yuragi bezgan shoir koʻngilda tuygan his-kechinmalarini tashqariga 

chiqaradi, toʻgʻrirogʻi, haqiqatning poymol boʻlayotganini koʻrib, chidolmasdan 

“portlaydi”. She’rda yovvoyi hayvonlardan ilon obrazi uchraydi. Tuhmat ilonga, 

tuhmatga uchragan insonning ahvoli esa ilon chirmashib olgan kishiga 

qiyoslangan. U kimga bir yopishib olsa, oʻldirmasdan qoʻymaydi, boʻgʻib nafas 

ololmaydigan qilib qoʻyadi. Shoirning nazarida, butun millat shu ahvolga tushganga 

oʻxshaydi. Qamoqdagi doʻstining holati bir vosita, xolos. Aslida, shoirni qutlugʻ 

Turkistonning ayanchli taqdiri tashvishga soladi. Yurt ma’rifatparvarlarining, ziyoli 

qatlamning birma-bir tuhmat sabab qamoqqa tiqilishi, soʻngra oʻldirib yuborilishi 

ortida muqaddas Turonni azaliy qul makonga aylantirishdek maqsad yotadi. Shuning 

uchun shoirning lirik qahramoni isyon qiladi. Uning “Uygʻon, uygʻon elim, boshingni 

koʻtar” misralari yurak tubidan otilgan vulqon singari taassurot uygʻotadi. She’r 

fojeaviy ruh va ijtimoiy mazmun kasb etgan.  

 Shavkat Rahmonning kuz fasliga bagʻishlangan she’rida ham ilon tilga olingan:  

Bobochinor sergak mudrardi 

kar, vaysaqi sherigi bilan.  

Allaqaydan kelar sudralib,  

kuzak – xuddi uch sariq ilon [3, 32]. 

 Misralarda umrning oʻtkinchiligi, vaqtning bevafoligi, qolaversa, taqdirning 

haqligi gʻoyasi ilgari surilgan. Bogʻ va undagi chinor singari koʻplab daraxtlarning 

qarshiligiga qaramay, tabiat oʻz hukmini oʻtkazishi tasvirlangan. Koʻz oldingizda 

buyuk bir kartina – manzara jonlanganday boʻladi goʻyo. Unda flora va fauna jangi 

tasvirini koʻrasiz: daraxtlarning uch sariq ilon bilan olishuvi. Uch sariq ilon – kuzning 

shafqatsiz uch oyidir. Bunda rang ramzining ahamiyatini ham unutmaslik darkor. Sariq 

rang umrning soʻnggi manzillar sari otlanayotganidan darak beradi. Bogʻ – umr, hayot, 

tiriklik ramzi. Daraxtlar esa turfa xarakterdagi hamda taqdirlari bir-biriga oʻxshamagan 

insonlarni bildiradi. Uch sariq ilon chirmashib, butun daraxtlarni oʻziga boʻysundiradi. 

Shoirning individualligi shunda koʻrinadiki, u ikki tomonning qarama-qarshiligiga 

tabiat qonunini buzmagan holda yondashadi: biz uchun salbiy his uygʻotgan ikkinchi 

tomonni gʻolib qilib tanlaydi. Zero, bu gʻoliblikni inson xohlamasa-da, uni taqdiri azal 

sifatida qabul qilishi, koʻnikishi manzarasi she’rning badiiy qimmatini oshirgan. 

N.Rahimjonov ta’kidlaganidek: “Jamiyat hayoti, odamlar fe’li, faoliyati va taqdiri 

majoziy shaklda ifodalanadi. Demak, timsollar tili vositasida tabiat – jamiyat – inson 

hayoti koʻrinishlarini tushuntirish mumkin ekan” [4, 18]. 

